
REPUBLIKA E SHQIPËRISË
Kuvendi


P R O J E K T L I GJ


Nr._____/2026


“PËR 

DISA NDRYSHIME DHE SHTESA NË LIGJIN NR.10 431, DATË 9.6.2011 “PËR MBROJTJEN E MJEDISIT”, I NDRYSHUAR”

Në mbështetje të neneve 78 dhe 83, pika 1, të Kushtetutës, me propozimin e Këshillit të Ministrave, 

KUVENDI
I REPUBLIKËS SË SHQIPËRISË

V E N D O S I:

Në ligjin nr.10 431, datë 9.6.2011 “Për mbrojtjen e mjedisit”, i ndryshuar, bëhen ndryshimet dhe shtesat si më poshtë:

Neni 1

Në kreun X bëhen këto ndryshime dhe shtesa:
1. Titulli i Seksionit 1 ndryshohet si më poshtë:
   “INSTITUCIONET PËRGJEGJËSE”

2. Pas nenit 58, shtohet neni 58/1 me këtë përmbajtje:

Neni 58/1
Ministria përgjegjëse për mjedisin 

	1. Ministria përgjegjëse për mjedisin është organ qëndror politikbërës dhe koordinues në fushën e mbrojtjes së mjedisit dhe ka, por pa u kufizuar në to, këto detyra: 
a) zbaton parimet bazë të zhvillimit të qëndrueshëm të mjedisit, në përputhje me dispozitat e këtij ligji  për secilin nga përbërësit e mjedisit dhe aktet ligjore e nënligjore në fuqi, në bashkëpunim me të gjithë autoritetet publike dhe publikun; 
b) harton dhe paraqet për miratim, pranë Këshillit të Ministrave, strategjitë dhe planet mjedisore kombëtare për secilën nga përbërësit e mjedisit; 
c) lëshon lejet, licencat autorizimet e nevojshme në fushën e mjedisit në përputhje me legjislacionin në fuqi për lejet, licencat dhe autorizimet dhe ligjeve specifike sektoriale në fushën e mjedisit;
d) mbështet financiarisht projektet që ndihmojnë zhvillimin e fushës së mjedisit;

3. Në nenin 60, shkronja “g” e pikës 1 shfuqizohet.

4. Titulli i Seksionit 3 ndryshohet si më poshtë:
“MBËSHTETJA FINANCIARE PËR PROJEKTET NË FUSHËN E MJEDISIT”

5. Neni 67 ndryshohet si më poshtë vijon:

“Neni 67
Fondi kombëtar i mjedisit

1. Fondi kombëtar i mjedisit krijohet në formën e një fondi financiar publik, që mbështet politikën kombëtare të mbrojtjes së mjedisit. 
2. Burimet e financimit të fondit kombëtar të mjedisit janë:
a) buxheti i shtetit;
b) financime vendase apo të huaja për këtë qëllim;
c) të ardhura dytësore.	
3. Ky fond krijohet pranë ministrisë përgjegjëse për mjedisin dhe administrohet sipas rregullave të përcaktuara me vendim të Këshillit të Ministrave. 
4. Ky fond nuk i nënshtrohet legjislacionit të prokurimit publik.”.

Neni 2
Pas nenit 67, shtohen nenet 67/1, 67/2 dhe 67/3 me përmbajtjen si vijon:

“Neni 67/1
Financimi i projekteve dhe veprimtarive në fushën e mjedisit

1. Ministria përgjegjëse për mjedisin financon nga fondi kombëtar i miratuar çdo vit:
a) projekte të paraqitura nga persona fizikë, juridikë, vendas ose të huaj, që kanë në objekt të veprimtarisë së tyre fushën e mjedisit;
b) projekte dhe veprimtari në fushën e mjedisit, që konsiderohen të rëndësisë së veçantë dhe që kanë një buxhet që arrin mbi 50% të fondit vjetor për projekte;
c) projekte dhe veprimtari të ideuara dhe të propozuara nga vetë ministria përgjegjëse për mjedisin si dhe agjencitë e varësisë në fushën e mjedisit.
2. Për realizmin e projekteve dhe veprimtarive në fushën e mjedisit, skema e financimit mbulon deri në 100% të kostove të miratuara të projektit.
3. Procedurat dhe kriteret që ndiqen për financimin e projekteve, sipas shkronjës “b” të pikës 1 të këtij neni miratohen me vendim të Këshillit të Ministrave.

Neni 67/2
Miratimi i projekteve dhe veprimtarive në fushën e mjedisit nga ministria përgjegjëse për mjedisin

1. Miratimi i projekteve dhe veprimtarive në fushën e mjedisit bëhet nga ministri përgjegjës për mjedisin, me propozimin e kolegjiumit, të përbërë nga 5 nëpunës të administratës publike të nivelit të lartë dhe të mesëm, drejtues të strukturave përgjegjëse, që mbulojnë fushën e mjedisit në ministrinë përgjegjëse për mjedisin, të cilët përcaktohen me urdhër të ministrit përgjegjës për mjedisin.
2. Kriteret dhe afatet në lidhje me kërkesë propozimet për mbështetje financiare, të parashikuara në shkronjat “a” dhe “c” të pikës 1 të nenit 67/1 të këtij ligji, përcaktohen me udhëzim të ministrit përgjegjës për mjedisin.

Neni 67/3
Kompetencat e Komisionit të Përzgjedhjes së Projekteve

1. Kolegjiumi ka këto kompetenca:
a) përzgjedh dhe klasifikon projektet bazuar në parimet e mbrojtjes, ruajtjes dhe zhvillimit të qëndrueshëm të mjedisit;
b) harton dhe i propozon ministrit përgjegjës për mjedisin veprimtari dhe projekte në fushën e mjedisit, në përputhje me përcaktimet e bëra në nenin 67/1 të këtij ligji;
2. Mënyra e funksionimit të kolegjiumit përcaktohet në rregulloren e miratuar nga ministri përgjegjës për mjedisin.”

Neni 3
Hyrja në fuqi
Ky ligj hyn në fuqi 15 ditë pas botimit në “Fletoren zyrtare”.

